
Txillardegi 

Eskuin berria 
Aste honetantxe, irailaren 2 eta 

3an, Grassen bilduko da Chevène-
ment dimititu berriaren Alderdi 
Berriaren Kongresoa. "Mouvement 
des Citoyens'' deritzo (eta siglaz 
M.D.C.); eta benetako «errepubli-
karrak» elkartzekotan sortu du. 

Hitzen atzean zer dagoen ez da 
oraindik garbi ikusten; erregezale 
ez diren guztiak baitira, nola hala, 
errepublikazale. 

Baina jarri dituen zedarri ba-
tzuk adierazgarriak dira oso: 
Chevènement-ek Corsica-ren ara-
zoarengatik aurkeztu du dimisioa. 
Chevènementek Frantzia Batua eta 
Zatikaezina nahi du edozeren gai-
netik. Hori dela-ta, Pasqua erdi-fa-
zista dauka alboan, eta gaullista 
mordo bat. 

Euskal Departamenduari buruz 
ere, osoki irmo agertua da: «Inola 
ere ez, Europaren balkanizazioaren 
kontra nago». 

Eta ez dago bakarrik. Ez hori-
xe! Frantses asko eta asko agertzen 
da gaur guztiz kezkaturik: «cette 
émergence lamentable de l'ethno-
nationalisme». Eta bat egin du bu-
ruz eta bihotzez Mayor Oreja eta 
Aznar-ekin. Noski! 

Baina bere mogimendu berrian 
«marxista kritiko» asko dago, 
«trotsko» pila bat («trotsko-ohiak» 
esango dugu?), «ezkerreko sozia-
lista iraultzaile» andana bat, Mot-
chane, Sarre, Débray, Sami Nair, 
ezker muturrean ibilitako jendea. 

«Dans les années 60 je croyais 
à la Révolution» aitortzen dute. 
Orain Estatuan sinesten dute, «hiri-
tarren Estatuan». Hitzez hitz hori. 

Zertan «aldatu» dira luxuzko 
txaketero horiek? (eta gure inguru-
ko kideak). 

Edo-ta, hobeki, zertan «aldatu» 
dira (aldatu baldin badira!). Eta Es-
tatu-aren defentsa gupidagabe eta 
«modernoa» eskuinaren eskuinetik 
hobeki egin daitekeela pentsatzera, 
nola iritsi dira? Bitxia baita, itxu-
raz. 


